Конкурс гістарычных ведаў

Пытанні і адказы
1.У склад якіх дзяржаўных утварэнняў уваходзілі землі Пухавіччыны, пачынаючы з 12 стагоддзя?
У самым пачатку 12 ст. ад Полацкай зямлі аддзялілася ўдзельнае Менскае княства на чале з Глебам, сынам Усяслава Чарадзея. У 1119 г. Менск захапіў кіеўскі князь Уладзімер Манамах, Глеб быў узяты ў палон і хутка памёр у турме ў Кіеве. А землі Менскага княства аказаліся падначаленыя Кіеву. Але нядоўга. Ужо у сярэдзіне 12 ст. Менскае княства зноў аднаўляе сваю незалежнасць і ўзвышаецца – з 1146 г. тут княжыць сын Глеба Расціслаў.

 Паўднёвая частка сучаснага Пухавіцкага раёна ўваходзіла ў склад Свіслацкага княства. Свіслач – цэнтр княства і воласці ў 12-17 ст. – цяпер вёска ў Асіповіцкім раёне, там, дзе рака Свіслач упадае ў Бярэзіну. Лінія падзелу праходзіла па вёсках Суцін – Арэшкавічы – Балоча. Абставіны і дакладны час уваходжання Менскага княства ў ВКЛ не вызначаны. Гэты працэс адбываўся ў другой палове 13 – першай чвэрці 14 ст. Свіслацкае княства ўвайшло ў ВКЛ у 1350-ыя гады, пасля смерці апошняга свіслацкага князя Сямёна, бо ў яго не было нашчадкаў. Большая частка сучаснай Пухавіччыны ўвайшла ў склад воласці Бакшты, а паўднёва-усходняя – у склад Свіслацкай воласці. Пасля Гарадзенскай уніі 1413 г. нашы землі ўвайшлі ў склад Віленскага ваяводства – Менскага павета і Свіслацкай воласці. У Менску і Свіслачы дзяржаўнымі землямі кіравалі намеснікі – прадстаўнікі вялікага князя. 

Ужо тады вялікія князі раздавалі дзяржаўныя землі (назаўсёды ці на пэўны час) у якасці натуральнай платы за паслугі шляхце . Землі нашага краю бачылі такіх уладароў, як Кезгайлы, Кішкі, Радзівілы, Гарабурды, Завішы, Лядскія, Шэметы, Служкі, Агінскія, Манюшкі, Ашторпы. У 16 ст. сяло Арэшкавічы належала Мікалаю Служку, Суцін – Ярашу Рыншу, Мацеевічы з 17 ст. – Скіндэрам, а Блужа была ўладаннем каталіцкай царквы.

У 1569 г., у час Лівонскай вайны  ВКЛ стварыла федэрацыю з Польшчай – Рэч Паспалітую, якая праіснавала да 1795 г. Пасля другога падзелу Рэчы Паспалітай у 1793г. тэрыторыя сучаснага Пухавіцкага раёна адышла да Расейскай імперыі, была часткай Ігуменскага павета Мінскай губерні.

У выніку Лютаўскай рэвалюцыі 1917 г. самадзяржаўе ў Расейскай імперыі было звергнута.

У пачатку лістапада 1917 г. у Ігуменскім павеце была абвешчана Савецкая ўлада. З Мінска ў Ігумен  прыехаў упаўнаважаны Мінскага бальшавіцкага камітэта Б. С. Гарбачоў з мандатам, падпісаным М. В. Фрунзе.

У лютым 1918 г. пачалося наступленне нямецкіх войскаў на ўсход, у выніку якога значная частка тэрыторыі Беларусі, у тым ліку і Ігуменскі павет, было акупавана. Савецкая улада была ліквідавана. Нямецкі акупацыйны рэжым праіснаваў да снежня 1918 г.

Выканаўчы камітэт Рады Усебеларускага з’езда прыняў 3 Устаўныя граматы – 20 лютага, 9 сакавіка, 25 сакавіка 1918 г. – у якіх абвясціў стварэнне Беларускай Народнай Рэспублікі і заклаў канстытуцыйны лад БНР. БНР была абвешчана “у рубяжох разсялення і лічбеннай перавагі беларускага народу”.

Лістападаўская рэвалюцыя 1918 г. у Германіі дазволіла Савецкай уладзе дэнансаваць Брэсцкую мірную дамову. 9 снежня Чырвоная Армія  вызваліла Ігумен, а 10 снежня – Мінск. 20 снежня 1918 г. рэвалюцыйны камітэт Ігуменскага павета абвясціў аб устанаўленні Савецкай ўлады на тэрыторыі павета. 

Летам 1919 г. пачалося наступленне Польшчы на ўсход. 12 жніўня 1919 г. Чырвоная Армія пакінула Ігумен. 

9 чэрвеня 1920 г. ЧА вызваліла Ігумен ад палякаў, а ў жніўні 1920г. аднавіў сваю дзейнасць Ігуменскі павятовы рэўком. Ігуменшчына ўвайшла ў склад БССР – абвешчанай 31 лістапада 1920 г. у Мінску. Гэта дзяржава складалася ўсяго з 6 паветаў Мінскай губерні, у тым ліку адзін з іх быў Ігуменскі.

30 снежня 1922 г. БССР падпісала дамову аб утварэнні СССР. Так яна разам з РСФСР, УССР, ЗСФСР стала адной з заснавальніц новага дзяржаўнага ўтварэння на прасторах Усходняй Еуропы і Азіі, якое праіснавала да 1991 г.
З 1991 г. наш край ёсць часткай суверэннай дзяржавы – Рэспублікі Беларусь. 

2.З якога часу ў пісьмовых крыніцах згадваецца Мар’іна Горка і якім магнацкім родам яна належала?

Мар’іна Горка ў пісьмовых крыніцах згадваецца з 16 ст. Належала пасяленне Радзівілам, Бужынскім, Ратынскім, Крупскім. У 1863 г. Баніфацый Крупскі, уладальнік Навасёлак і Мар’інай Горкі, быў адным з арганізатараў паўстання супраць царызму ў тутэйшых мясцінах. За гэта ўлады канфіскавалі яго маёмасць, а самога выслалі ў Сібір. Землі Навасёлак і Мар’інай Горкі за верную службу “царю и отечеству” атрымаў буйны царскі чыноўнік Леў Макаў. У Падблоні, на беразе ракі Цітаўкі, ён будуе сабе маёнтак (цяпер гэта адзін з будынкаў дзіцячага санаторыя) і імкліва расце па службовай лесвіцы. У “Памятной книжке Минской губернии на 1880г.” знаходзім згадку пра ўладальніка Мар’інай Горкі: “Почётный мировой судья, министр внутренних дел, статс-секретарь, тайный советник, Лев Саввич Маков, Кавалер Ордена Белого Орла, Св. Владимира 2 степени, Св. Анны 1 степени, Св. Станислава 1 степени, имеет знаки отличия: серебряную медаль за труды по освобождению крестьян, бронзовую медаль в память войны 1853-56 гг., медаль в память усмирения польского мятежа 1863-1864 г.” Макаў хадайнічаў перад імператарам Аляксандрам ІІ наконт адкрыцця ў Мар’інай Горцы сельскагаспадарчай школы. З яго імем звязваюць будаўніцтва праз Мар’іну Горку Лібава-Роменскай чыгункі ў 1873 г. 

27 ліпеня 1883 г. Леў Макаў скончыў жыццё самагубствам . “У сувязі з раскрытымі казённымі крадзяжамі “ – суха тлумачыць падзею   гістарычная энцыклапедыя.
3.У апісанні якога этнографа 19 ст. можна прачытаць легенду аб назве Мар’інай Горкі, як называецца гэты твор?
Павел Міхалавіч Шпілеўскі (1823-1861) у сваёй кнізе “Путешествие по Полесью и Белорусскому краю” (1858г.) апісаў свае ўражанні пра вёскі нашай мясцовасці: Турын, Навасёлкі, Мар’іну Горку, Ніўкі, Омельна, Хатляны, Гарэлец, а таксама легенды пра Мар’іну Горку. 
4. Чаму чыгуначная станцыя ў Мар’інай Горцы называецца Пухавічы?
У 1873 г. праз наш край пайшлі цягнікі па Лібава-Роменскай чыгунцы. Пра яе будаўніцтва захаваўся цікавы гістарычны анекдот. 
Cпачатку ваенныя тапографы спраектавалі, што дарога павінна была прайсці праз мястэчка Пухавічы. Але ў гэтыя планы ўмяшаўся ўладальнік маёнтка ў Мар’інай Горцы адстаўны міністр унутраных спраў Расіі Леў Макаў – дужа важны чын! (Глядзі адказ на пытанне 2).

Хадзілі чуткі, што гэты чыноўнік даў хабар таму, ад каго гэта залежала, каб чыгунка пайшла не праз Пухавічы, а праз Мар’іну Горку. Будаўнікі так і зрабілі. Каб жа пазбегнуць непрыемнасцяў з начальствам, на схеме пакінулі назву Пухавічы, а на будынку станцыі ў Мар’інай Горцы павесілі шыльду “Пухавічы”, хаця ад мястэчка да Мар’інай Горкі каля 6 км.
5. Калі выйшаў царскі ўказ аб адкрыцці ў Мар’інай Горцы                           сельскагаспадарчай школы, хто быў яе першым кіраўніком ?

Колькі чалавек было залічана ў першы год навучання?
Згодна з царскім указам ад 29 мая 1876 г. у пасёлку Мар’іна Горка была заснавана сельскагаспадарчая школа. 30 жніўня 1880 г. яна была          адчынена. У школе было 4 класы: падрыхтоўчы і 3 спецыяльныя. У першы год у школу было залічана 28 чалавек. Вялікі ўклад у арганізацыю і развіццё навучальнага працэсу ўнёс першы кіраўнік школы Ф.І. Губін.

6. Калі быў утвораны Пухавіцкі раён, колькі сельсаветаў тады ўвайшло ў яго склад?

Пухавіцкі раён быў утвораны 17 ліпеня 1924 г. з цэнтрам у мястэчку         Пухавічы. 20 жніўня 1924 г. раён быў падзелены на 12 сельсаветаў: Блонскі, Блужскі, Балачанскі, Дрычынскі, Кнорынскі, Навасёлкаўскі,         Пудзіцка-Слабодскі, Сінчанскі, Слабодскі, Суцінскі, Талькаўскі, Турынскі. 18 снежня 1925 г. утвораны Пухавіцкі сельсавет, а Слабодскі ліквідаваны. У 1925 г. раённы з’езд Саветаў перанёс раённы цэнтр у г. п. Мар’іна Горка.  

7. Хто такі  Анатоль Бонч-Асмалоўскі?
Анатоль Восіпавіч Бонч-Асмалоўскі (1857-1930) – рэвалюцыянер-        народнік, сын уладальніка маёнтка Блонь Восіпа Бонч-Асмалоўскага. 
Восіп атрымаў землі Блоні пасля Антона Асаўскога, што быў         пазбаўлены маёмасці і сасланы ў Сібір за ўдзел у паўстанні 1863г..

Калі вучыўся ў  Пецярбургскім універсітэце, Анатоль стаў прыхільнікам вучэння народнікаў, уваходзіў у арганізацыю “Зямля і воля”, потым “Чорны перадзел”. У 1879г. за ўдзел у студэнцкіх хваляваннях  арыштаваны і высланы ў бацькоўскі маёнтак у Блонь. Садзейнічаў арганізацыі друкарні “Чорнага перадзелу” у Мінску.

Стаўшы пасля смерці бацькі ўласнікам Блоні, частку даходаў перадаваў на рэвалюцыйныя мэты. Разам з жонкай Варварай Вахоўскай арганізаваў у Блоні сялянскі гурток самаадуакацыі, “сацыялістычную арцель”, распаўсюджваў нелегальную літаратуру. Блонь стала апорным пунктам рэвалюцыянераў: народнікаў, сацыял-дэмакратаў, эсераў.

Некалькі разоў быў арыштаваны, сядзеў у царскіх турмах, быў сасланы ў Сібір. У снежні 1917г. быў дэлегатам Усебеларускага з’езда ў Мінску.

Дзеці Бонч-Асмалоўскіх – Іван, Ірына, Радзівон і Глеб – таксама былі адукаванымі людзьмі, зрабілі шмат добрых спраў у навуцы, гаспадарцы, дзяржаўным кіраванні.

7. Хто з’яўляецца аўтарам п’есы “Чырвоныя кветкі Беларусі”, якім падзеям яна прысвечана?
П’есу “Чырвоныя кветкі Беларусі” напісаў Васіль Савіч Гарбацэвіч        (1893-1985), драматург, настаўнік. Прысвечана п’еса дукорскім партызанам – удзельнікам барацьбы супраць польскіх акупантаў у 1919-1920гг. на Пухаўшчыне. Кіраваў атрадам Андрэй Блажко, ураджэнец вёскі Харавічы. Польскія акупанты расстралялі 11 дукорскіх партызан ва урочышчы ля вёскі Дукора, а 30 саслалі ў польскія турмы, дзе 5 з іх загінулі.                                     
9. Дзе ў нашым раёне дзейнічаў рабфак , калі ён быў адкрыты?
Рабфак быў адкрыты ў 1925 г. у вёсцы Дукора, там рыхтавалі юнакоў і дзяўчат для паступлення ў вышэйшыя навучальныя ўстановы. 
10. Якім літаратурным псеўданімам падпісваў свае творы М.С. Кудзелька і які ўклад ён унёс у развіццё беларускага кінематографа?
Міхаіл Кудзелька – гэта паэт Міхась Чарот (1896-1937), наш зямляк, –ён нарадзіўся ў Рудзенску. Стваральнік літаратурнай суполкі “Маладняк”, галоўны рэдактар газеты “Савецкая Беларусь”, Міхась Чарот быў яшчэ адным з аўтараў першага беларускага фільма “Лясная быль”(1926г.). На аснове яго аповесці “Свінапас” пра барацьбу падпольшчыкаў і партызан у гады грамадзянскай вайны і быў створаны гэты фільм.

Арыштаваны і расстраляны 20 кастрычніка 1937г.
11. Дзе і калі ўзніклі на Пухаўшчыне першыя калектыўныя гаспадаркі?
Першая  на Пухаўшчыне камуна “Звязда” была створана ў маёнтку Шчамысліца былымі эмігрантамі-камуністамі, што вярнуліся з ЗША: Федарынчыкам, Лысаком, Іванюкевічам, Дрычыцам.

У 1922 годзе быў створаны саўгас “Блонь”(пазней “Індустрыя”) , а ў 1930 на суцінскіх балотах узнік саўгас “Залог пяцігодкі”.
 12. У якіх населеных пунктах раёна ў гады калектывізацыі дзейнічалі МТС?

Для аказання дапамогі калектыўным гаспадаркам у раёне было створана 5 машына-трактарных станцый: у Дукоры, Шацку, Рудзенску, Сінчы, Пухавічах. 
 13. Калі фашыскія захопнікі акупіравалі Пухавіцкі раён?
 Фашысты акупіравалі Мар’іну Горку 28 чэрвеня, а Рудзенск – 30 чэрвеня 1941г..
 14 . Што вы ведаеце аб Паповай Горцы?
Папова Горка – урочышча паміж Блонню і Пухавічамі. Тут 22 ( ці 28 ) верасня 1941г. фашысты з паліцаямі забілі 1260 пухавіцкіх і мар’інагорскіх яўрэяў. Цяпер на гэтым месцы стаіць помнік.
15. Назавіце падпольныя арганізацыі, якія  дзейнічалі на тэрыторыі         Пухавіцкага раёна ў  гады Вялікай Айчыннай вайны?

На тэрыторыі Пухавіцкага раёна дзейнічалі наступныя падпольныя арганізацыі:

1) У Мар’інай Горцы: Васіль Варывончык, Анатоль Варывончык, Яўген Андрук, Уладзімір Бука, Мікалай Стральцоў. Яны вывелі са строю самалёты, што засталіся на Сінчанскім аэрадроме, знайшлі там рацыю, устанавілі на гарышчы дома і слухалі зводкі Саўінфармбюро, распаўсюджвалі іх у выглядзе ўлётак сярод насельніцтва, збіралі зброю і перадавалі яе у 2 Мінскую партызанскую брыгаду. Таксама ў Мар’інай Горцы дзейнічала група Каскова (Навальская, Казімір Жарскі, Сяргей Паслядовіч, Мікалай Гулякевіч ). Яны ў пачатку вайны знішчылі 5 тысяч тон цэменту, вывелі са строю ўсе інжынерныя збудаванні ў ваенным гарадку.

2)У Мар’інагорскім сельскагаспадарчым тэхнікуме: Анатоль Варывончык, Кацярына Круглік, Люба Езубчык, Алена Давыдзенкава, Вікторыя Міцкевіч, настаўнікі Яфім Іосіфавіч Бондараў, Фёдар Рыгоравіч Кургановіч, Міхаіл Васільевіч Забродскі. Таксама ў тэхнікуме дзейнічала група Васіля Варывончыка.

3) У Талькаўскую падпольную групу ўваходзілі Іван Пятроўскі, Аляксандр Пармон, Галіна Бірыла, Эма Лысакоўская, Іван Абрамовіч, Мікалай і Пётр Кульбіцкія.

4) Рудзенскае падполле арганізаваў М. П. Пакроўскі. У яго ўваходзіла 12 груп у пасёлку Рудзенск, у вёсках Дукора, Голацк, Дудзічы, Караваева, Каробавічы, Крыстамполле, Азярычына, Сяргеевічы, Цытва, на торфазаводзе

“Дукора”.

5) У вёсцы Нізок Лідзія Піскун, Варвара Мазанік, Надзея Гуз, Соф’я Кацеева, Іван Абрамаў, Сямён Малашонак пусцілі пад адхон цягнік ля Рудзенска.

6) У вёсцы Хідра ў падпольную групу ўваходзілі 17 чалавек. Арганізатарамі і кіраўнікамі яго былі А. П. Гутараў, С. М. Юшко, А. А. Талбатаў, І. В. Новікаў.

Падпольшчыкі дапамагалі партызанам: даставалі зброю, харчы, адзенне, медыкаменты, разведданныя аб праціўніку, выводзілі са строю тэлеграфныя лініі, абсталяванне, узрывалі склады, масты, чыгуначныя збудаванні, знішчалі гітлераўцаў.  
16. Дзе і калі адбыўся партызанскі парад у гады Вялікай Айчыннай вайны?
Партызанскі парад адбыўся  7 лістапада 1942 г. у в.Гарэлец. Арганізавалі і правялі яго партызаны 2-ой Мінскай брыгады. Удзельнічала ў парадзе каля 1200 чалавек: акрамя партызан, на парадзе прысутнічалі насельнікі вёсак Гарэлец, Пясчанка, Ліпск. Працавала радыёустаноўка, выйшаў 1-ы нумар газеты Рудзенскага падпольнага райкома партыі “В бой за Родину”. Пра гарэлецкі парад пісалі маскоўскія газеты, дазналіся немцы. Пасля парада яны правялі карную экспедыцыю ў Гарэлец – спалілі 6 вёсак: Гарэлец, Ліпнікі, Пясчанка, Янка Купала, Ліпск, Ржышча, забілі шмат людзей.
17. Назавіце партызанскія брыгады і асобныя атрады, якія дзейнічалі на тэрыторыі раёна ў гады вайны.
На тэрыторыі Пухавіцкага раёна дзейнічалі: 1-ая Мінская брыгада, 2-ая Мінская брыгада, 3-я Мінская брыгада імя С. М. Будзённага, 12-ая кавалерыйская брыгада імя І. В. Сталіна, брыгада “Беларусь”, брыгада “Буравеснік”,брыгада імя М. І. Калініна, брыгада “Полымя”, асобны атрад  “Мсцівец”, асобны атрад імя І. В. Сталіна, асобны атрад “Мясцовыя”.
18. Пералічыце прозвішчы камандзіраў брыгад-Герояў Савецкага Саюза, якія ваявалі ў Пухавіцкім раёне.
Партызанскія камандзіры – Героі Савецкага Саюза:

 Ваўпшасаў Станіслаў Аляксеевіч (Градаў), камандзір партызанскага атрада “Мясцовыя”, 

 Мармулёў Міхаіл Глебавіч, камандзір партызанскай брыгады “Буравеснік”,

 Пакроўскі Міхаіл Пракопавіч, камандзір партызанскай брыгады “Беларусь”

 Філіпскіх Яўген Фёдаравіч, камандзір партызанскай брыгады “Полымя”,

 Ціхаміраў Уладзімір Андрэевіч, камандзір 12-ай кавалерыйскай брыгады імя     І. В. Сталіна.

19. Назавіце імёны актыўных падпольшчыкаў Мар’інагорскага падполля.
 Актыўныя дзеячы М.-Горскага падполля: Васіль Варывончык, Анатоль Варывончык, Яўген Андрук, Уладзімер Бука, Мікалай Стральцоў, Яўген Ажгірэй, Пётр Каскоў, Казімір Жарскі, Сяргей Паслядовіч, Мікалай Гулякевіч, Мікалай Андросік, Уладзімір Паслядовіч, Сарачынскі, Ева Каўрыга, Вольга і Валя Бамбуравы, Ганна Мазанік, Лізавета Бабук. 
20. Што вы ведаеце пра Любу Гайдучонак?
Люба Гайдучонак (1921-1943) нарадзілася ў вёсцы Берлеж. Была арганізатарам камсамольскага падполля і партызанскага руху на Беларусі ў Вялікую Айчынную вайну. 22 мая 1943 г., вяртаючыся з групай партызан з задання, трапіла ў засаду ля в. Плебанцы Мінскага раёна. Параненая, загінула, прыкрываючы адыход таварышаў. Пасмяротна ўзнагароджана ордэнам Айчыннай вайны 1-ай ступені. У г. Мар’іна Горка ёй пастаўлены помнік у 1972г.. Імем Любы Гайдучонак названы парк у Мар’інай Горцы, школы ў Мінску, Мар’інай Горцы, в. Гарэлец. 
21. На тэрыторыі якіх сельскіх Саветаў  размяшчаліся партызанскія зоны і была адноўлена Савецкая улада ў гады Вялікай Айчыннай вайны?
Партызанскія зоны ў Вялікую Айчынную вайну – тэрыторыі, якія кантралявалі партызаны. На канец 1943 г. партызаны кантралявалі 108 тыс. км2 (58,4%) тэрыторыі Беларусі. У Пухавіцкім раёне такія зоны былі 2. Першая была каля в.  Гарэлец і ўключала вёскі Ржышча, Омельна, Русаковічы, Сяргеевічы, Парэчча, Мацеевічы. Кантралявалі яе 2-ая Мінская і брыгада “Беларусь”.

 Другая знаходзілася вакол вёскі Падкоссе і ўключала Балочу, Французкую Грэблю, Блужскі Бор, Забалёва,Ганутава, Чырвоны Маяк. Кантралявала яе брыгада “Полымя” пад кіраўніцтвам Я.Філіпскіх.  
22. Калі Пухавіцкі раён быў вызвалены ад нямецка-фашыскіх захопнікаў? Назавіце воінскія злучэнні, якія вызвалялі наш раён.
Пухаўшчыну вызвалялі войскі 1-га і 2-га Беларускіх франтоў у ходзе аперацыі “Баграціён” з 29 чэрвеня да 4 ліпеня 1944г.. Танкавы корпус генерала Бахарава і гвардзейскі Данскі корпус генерала Панова рухаліся з боку Лапіч цераз раку Таль – яны выбілі фашыстаў са Слабодкі і Талькі. Тут асабліва вызначыўся  танкавы батальён, капітан К. І. Навумава, за баі на Пухаўшчыне яму прысвоена званне Героя Савецкага Саюза. 3-ці мотастралковы батальён капітана І. Р. Кабякова вызваляў Тальку і 3-га ліпеня ўступіў у Мар’іну Горку . За гэтыя баі Кабякоў таксама атрымаў званне Героя СССР. Савецкія войскі надзейна прыкрывала паветраная армія генерала С. І. Рудэнкі. Разам са стралковай дывізіяй генерала І. В. Пісарава 1-ы гвардзейскі Данскі танкавы корпус 3 ліпеня 1944г. авалодаў Пухавічамі.
23. Што вы ведаеце аб батарэі герояў і пра бой пад Узлянамі?
3-га ліпеня 1944г. Пухавіцкі раён ужо быў вызвалены ад фашыстаў. Але сутычкі з нямецкімі злучэннямі, якія не паспелі ўцячы са сваімі, працягваліся. Так, у ноч на 5 ліпеня 1944г. 5-ая батарэя 220-га гвардзейскага знішчальнага процітанкавага палка пад камандаваннем капітана А. К. Леанцюка каля в. Вузляны за тры гадзіны начнога бою разам з узводам танкаў адбіла 6 контратак праціўніка, знішчыла 600 гітлераўскіх салдат і афіцэраў, 2 танкі, 3 мінамёты, некалькі гармат. Шмат гітлераўцаў было захоплена ў палон. За гэты гераічны бой 49 гвардзейцаў-артылерыстаў былі удастоены баявых узнагародаў, а Р. Кабякову, Я. Г. Курачкіну, А. К. Леанцюку, В. І. Токараву, А. Р. Чарняку было прысвоена званне Героя Савецкага Саюза.  
 24. Назавіце імёны герояў Савецкага Саюза і поўных кавалераў ордэна Славы – ураджэнцаў  Пухавіцкага раёна.
Героі СССР – ураджэнцы Пухаўшчыны:

Гучок Пётр Іосіфавіч (1923-45) з вёскі Лысоўшчына – лётчык, збіў 20 варожых самалётаў, загінуў 18 красавіка 1945г. пад Берлінам. 

Зялёнкін Міхаіл Міхайлавіч нарадзіўся ў 1920г. у Рудзенску. Збіў 28 самалётаў праціўніка. Пасля вайны мастак.

 Касцючык Пётр Васільевіч (1923-45) з в. Рыбцы. У вайну быў тэлеграфістам, выправіў пад агнём праціўніка на лініі сувязі 46 пашкоджанняў. Закрыў сабой амбразуру варожага дзоту.

 Крайко Аляксей Іванавіч з в. Раўнаполле (1911-1943), загінуў у баі на станцыі Таранаўка на Украіне, адбіваючы шматлікія атакі ворага .

 Лабанок Уладзімір Елісеевіч (1907-1984) з в.Востраў. Адзін з арганізатараў партызанскага руху і падполля на Віцебшчыне.

Луцэвіч Іван Піліпавіч (1919-1944)загінуў у баі за Літву.

Мазанік Алена Рыгораўна з в. Паддзягцярня. Забіла генеральнага камісара   Беларусі Вільгельма Кубэ.

Чэпік Мікалай Пятровіч з в. Блужа (1960-1980) загінуў у Афганістане. Поўны кавалер ордэна Славы – Далідовіч Аляксандр Ільіч (1914-1952) з в. Ямнае. Разведчык, вызначыўся пры вызваленні Ленінградскай вобласці і на тэрыторыі Германіі.   
25. Пералічыце назвы вёсак, спаленых у час вайны разам з людзьмі.
Вёскі Пухавіцкага раёна, спаленыя фашыстамі разам  з жыхарамі і не адноўленыя пасля вайны.
	Назва вёскі
	Колькасць спаленых

двароў
	Колькасць загінуўшых

	Валасач
	45
	104

	Балачанка
	26
	19

	Ганутава
	17
	

	Жолудзь
	15
	5

	Красны Маяк
	22
	1

	Лужыца
	10
	8

	Лукашоўка
	7
	8

	Падказелле
	7
	5

	Рабінаўка
	10
	1

	Вёскі,адноўленыя пасля вайны

	Арэхаўка
	10
	4

	Балоча
	121
	103

	Барбарова
	15
	10

	Белькавічы
	34
	6

	Дудзічы
	80
	17

	Кавалевічы
	100
	73

	Люці
	35
	48

	Малінаўка
	18
	19

	Міжрэчча
	110
	6

	Падкоссе
	62
	20

	Рыбцы
	68
	108

	Сяргеевічы
	139
	42

	Таварскія
	25
	28

	Французкая Грэбля
	25
	28

	Хазянінкі
	80
	18

	Церабель
	65
	10

	Ясная Паляна
	11
	11


26. Якія матэрыяльныя і людскія страты панесла Пухавіцкая зямля ў час вайны?
За гады акупацыі (3 ліпеня 1941-ліпеня 1944) нямецка-фашыскія захопнікі знішчылі цалкам 75 і часткова 65 вёсак, забілі 5919 чалавек мірнага насельніцтва. На франтах загінула 4151 жыхар раёна, у партызанскіх атрадах і падполлі 1192 чал. Былі знішчаны льнозавод, картонная фабрыка, 10 казармаў у ваенным гарадку і 9 жылых дамоў , Дом Чырвонай Арміі, 5 клубаў, амаль усе школы і бібліятэкі.
27. Калі Мар’іна Горка набыла статус горада?
Мар’іна Горка абвешчана горадам 22 ліпеня 1955 года.
28. Якія назвы мела раённая газета за час свайго існавання?
Раённая газета “Пухавіцкія навіны” раней называлася “Сцяг камунізму”, “Сцяг працы”.
29. Хто з пухаўчан атрымаў вышэйшую узнагароду за працоўны подзвіг?
У 1958 г. званне Героя Сацыялістычнай Працы прысвоена старшыні калгаса “Перамога” Таццяне Іосіфаўне Жыгалка.

У 70-ых за добрасумленную працу ордэн Леніна атрымалі свінарка племзавода “Індустрыя” Н. З. Багрыцэвіч, даярка калгаса імя Куйбышава С. М. Басалай, даярка саўгаса “Залог пяцігодкі” У. І. Качаноўская.

Ордэнам Кастрычніцкай Рэвалюцыі былі ўзнагароджана даярка калгаса імя Куйбышава Р. М. Беразоўская, трактарыст калгаса імя Чапаева А. А. Лопан.  
30. Як у нашым раёне ўвекавечаны подзвіг народа ў гады вайны, гістарычнае мінулае нашага краю ?
У нашым раёне ёсць шмат помнікаў, якія увекавечваюць гістарычнае мінулае краю. 

Музеі раёна :

Пухавіцкі краязнаўчы музей у в. Блонь, мае мастацкую галерэю у г. Мар’інай Горцы, філіялы ў в. Блужа і Гарэлец.

Дудзіцкі музей матэрыяльнай культуры (“Дудуткі”) – на тэрыторыі маёнтка Ельскіх, мае  цэх рамёстваў, ветраны млын, экспанаты народнага побыту.
Музей М.- Горскага аграрна-тэхнічны каледжа імя У.Е. Лабанка.

Помнікі сядзібна-паркавай архітэктуры:

1) Сядзібна-паркавы ансабль у в. Блонь – маёнтак  Бонч-Асмалоўскіх.

2) Сядзібна-паркавы комплекс у в. Дукора – маёнтак Оштарпаў, Гартынгаў.

3) Сядзібна-паркавы ансамбль у в. Дудзічы – маёнтак Прозараў, Ельскіх, Уняхоўскіх.

4) Сядзібна-паркавы ансамбль у в. Васількі – дом Янішэўскіх.

5) “Падблонь” (Мар’іна Горка) - маёнтак Крупскіх, Макавых, цяпер 1 з будынкаў дзіцячага санаторыя.

Помнікі:

Мар’іна Горка. Помнік савецкім воінам і падпольшчыкам ля чыгуначнага вакзала.

Помнік Гайдучонак Любе ў скверы.

Магілы Ермакова М.Ф. і Токарава В.Ф. на вуліцы Кастрычніцкай, у скверы.

Брацкая магіла савецкіх воінаў на могілках.

У кожным з сельсаветаў ёсць брацкія магілы партызан і падпольшчыкаў, ахвяр фашызму, савецкіх воінаў, помнікі землякам, што загінулі у Вялікай Айчынай вайне.

У в. Парэчча ёсць цікавы помнік – людзям, якія выратавалі яўрэйскіх дзяцей з мінскага гета. Устанавілі яго на свае сродкі выратаваныя. Гэта адзіны помнік такога роду ў свеце. 
31. Хто з ураджэнцаў Пухаўшчыны займаў высокія дзяржаўныя пасады ў нашай рэспубліцы? 
Кудзелька Іван Фадзеевіч (1891-1937) з Рудзенска. Быў сакратаром Мінскага гаркома КП(б)Б, загадчыкам аддзела ЦК КП(б)Б, наркамам фінансаў БССР у 30-ыя гг..Забіты органамі НКУС у 1938 г..

Лабанок Уладзімір Елісеевіч (1907-84) з в. Востраў. Герой Савецкага Саюза. У гады Вялікай Айчыннай вайны – адзін з арганізатараў і кіраўнік камуністычнага падполля і партызанскага руху на Віцебшчыне. Пасля вайны на высокіх дзяржаўных пасадах у БССР.

Мацкевіч Уладзімір Аляксандравіч нарадзіўся ў 1947г. у г.М. Горка. З 1995 старшыня КДБ Беларусі, з 2001г. – пасол РБ у Югаславіі.

Падгайны Міхаіл Васільевіч нарадзіўся ў 1954г. у в. Ізбішча. У 2001-2003   міністр Міністэрства інфармацыі РБ.

Пілатовіч Станіслаў Антонавіч (1922-86) з в. Барок. Партыйны і дзяржаўны дзеяч, дыпламат. Член ЦК КПСС у 1971-81гг. Скончыў жыццё самагубствам.

Прышчэпчык Віталь Віктаравіч (1927-83) з в. Скобраўка. Дзяржаўны дзеяч. Працаваў 1-ым сакратаром Магілёўскага абкома партыі.

Чарвякоў Аляксандр Рыгоравіч (1892-1937) з в. Дукора. Адзін з арганізатараў БСДРП, “айцоў БССР”. Камісар асветы БССР, старшыня СНК БССР,адзін са старшынь ЦВК СССР, стваральнік СССР. У 1937 г. у час 16 з’езда партыі застрэліўся, не вытрымаўшы беспадстаўных абвінавачванняў на свой адрас у нацыяналізме і антысаветызме.

Аўгустайціс Аляксандр Вікенцьевіч(1905-1937) з в. Зазер’е. У 30-ыя гг. быў першым сакратаром ЦК ЛКСМБ, членам ЦВК БССР, членам ЦК ВКП(б)Б. У 1937 г. арыштаваны і расстраляны органамі НКУС.

